
Azərbaycanın strateji inki-
şaf konsepsiyasının təməli isə 
“Əsrin müqaviləsi” ilə qoyulub. Bu 
müqavilə heç də asanlıqla real-
laşmayıb. Xalqın təkidi ilə 1993-
cü ildə yenidən siyasi rəhbərliyə 
qayıdan ulu öndər, ilk növbədə, 
ölkədə siyasi sabitlik yaradıb, 
respublikanı labüd fəlakətlərdən 
xilas edib, iqtisadi sahədə taleyük-
lü dəyişikliklərə başlayıb. Müstəqil 
Azərbaycanın iqtisadi suverenliyini 
əks etdirən ilk beynəlxalq sazişin 
– “Əsrin müqaviləsi”nin imzalan-
masına nail olub. Bu prosesdə– 
danışıqların aparılmasında, yeni 
neft strategiyasının hazırlanması 
və uğurla həyata keçirilməsində o 
zaman ARDNŞ-in birinci vitse-

prezidenti, Milli Məclisin deputatı 
olan İlham Əliyev də fəal iştirak 
edib. Yeri gəlmişkən, həmin vaxt 
keçirilən görüşlərdə müəyyən 
fikirayrılıqları da yaranıb və hətta 
bəzi mərhələlərdə müzakirələrin 
dayandırılması təhlükəsi orta-
ya çıxıb. Sonralar bu barədə 
Prezident İlham Əliyev bildirib: 
“Biz xarici şirkətlərə deyirdik: siz 
ayrı-ayrı şirkətlərin maraqlarını 
müdafiə edirsiniz. Biz isə ölkənin 

və Azərbaycan xalqının maraqla-
rını müdafiə edirik. Əgər siz səhvə 
yol versəniz, bu, sizin şirkətin 
yalnız bir layihəsində öz əksini 
tapacaq, əgər biz səhv etsək, bu 

səhv bütün Azərbaycan xalqının 
mənafeyinə xələl gətirəcəkdir. 
Başqa sözlə, biz heç cür heç bir 
səhvə yol verə bilmərik”. Bəli, belə 
çətinliklərə baxmayaraq, müqavilə 
Azərbaycanın milli mənafeyinə 
uyğun hazırlanaraq, imzalanıb.

Beləliklə, ümummilli lider 
Heydər Əliyevin rəhbərliyi ilə 
1994-cü il sentyabrın 20-də 
Azərbaycanın XX əsr tarixində 
siyasi, iqtisadi və strateji 

əhəmiyyətinə görə ən mühüm 
müqavilələrdən biri – Xəzər 
dənizinin Azərbaycan sektorun-
da yerləşən “Azəri”, “Çıraq” neft 
yataqlarının və “Günəşli” neft 
yatağının bir hissəsinin müştərək 
işlənməsi və hasilatın pay böl-
güsü haqqında sazişlə – “Əsrin 
müqaviləsi” ilə dövlətimizin yeni 
neft siyasətinin təməli qoyulub.

Dəyəri 7,4 milyard dollar olan 

“Əsrin müqaviləsi”nə dünyanın 
7 ölkəsini (Azərbaycan, ABŞ, 
Böyük Britaniya, Rusiya, Türkiyə, 
Norveç və Səudiyyə Ərəbistanı) 
təmsil edən 11 beynəlxalq neft 
şirkəti (Amoco, BP, McDermott, 
UNOCAL, ARDNŞ, Lukoil, Statoil, 
Türkiyə Petrolları, Pennzoil, Ram-
co, Delta) qoşulub. Həmin şirkətlər 
tərəfindən qısa bir vaxt ərzində 
işçi strukturlar – Rəhbər Komitə, 
Azərbaycan Beynəlxalq Əməliyyat 
Şirkəti (ABƏŞ) və Məsləhət 
Şurası yaradılıb. Saziş 1994-cü 
il dekabrın 12-də Azərbaycan 
parlamentində ratifikasiya olunub.

Yeri gəlmişkən, xatırladaq ki, 
“Əsrin müqaviləsi”ndən sonra 19 
ölkəni təmsil edən 41 neft şirkəti 
ilə daha 26 saziş imzalanıb.

İlkin hesablamalara görə, 
“Azəri”, “Çıraq” yataqlarının və 
“Günəşli” yatağının dərinlikdə 
yerləşən hissəsində çıxarıla 
bilən neft ehtiyatı 511 mil-
yon ton olsa da, sonralar yeni 
qiymətləndirmələrə əsasən, 
neft ehtiyatı 1.072 milyard ton 
həcmində müəyyənləşdirilib.

Onu da qeyd edək ki, adları 
çəkilən nəhəng yataqlar blokunun 
istismarı üç mərhələdə nəzərdə 
tutulmuşdu. Başlanğıc mərhələdə, 
yəni 1997-ci il noyabrın 7-də “Çı-
raq” platformasından ilk neft hasil 
edildi və növbəti mərhələlər də 
uğurla gerçəkləşdirildi.

Müqavilənin müddəalarını 
nəzərdə tutulan müddətdə icra 
etmək və artan neft hasilatını 
beynəlxalq bazarlara daşımaq 
üçün yeni neft kəmərləri tikilib 
istifadəyə verildi:

–1997-ci ilin sonlarında neft 
Bakı-Novorossiysk kəməri ilə Qara 
dənizə ixrac edilməyə başlandı;

–1999-cu ildə Qara dənizin 
digər limanına – Supsaya Bakıdan 

neft kəməri çəkilib istifadəyə ve-
rildi. Beləliklə, 1999-cu ilin dekab-
rında Azərbaycan nefti ilə doldu-
rulan ilk tanker dünya bazarlarına 
çıxarıldı;

–2002-ci ildə ümummilli lider 
Heydər Əliyevin davamlı səyləri 
nəticəsində “Əsrin müqaviləsi”ndə 
nəzərdə tutulan, lakin çoxlarının 
əfsanə hesab etdiyi əsas neft 
kəməri –Bakı-Tbilisi-Ceyhanın 
təməli qoyuldu. Qlobal önəm daşı-
yan bu kəmər Azərbaycanın enerji 
dəhlizinə çevrilməsi istiqamətində 
mühüm addım idi. 2005-ci il mayın 
25-də Prezident İlham Əliyevin 
iştirakı ilə Bakı-Tbilisi- Ceyhan neft 
kəmərinin açılış mərasimi keçirildi, 
2006-cı ildə Türkiyənin Ceyhan 
limanından Azərbaycan neftinin 
nəqlinə başlanıldı.

Burada diqqətçəkən bir 
göstəricini də xatırlatmaq istərdik. 
Mütəxəssislərin bildirdiyinə 
görə, Azərbaycan neftinin Xəzər 
dənizindən dünya bazarlarına 
çıxarılması üçün Yer planetinin 
ekvatorunun uzunluğunun 1/10-i 
həddində olan (Bakı-Novorossiysk 
(1330 kilometr), Bakı-Supsa (833 
kilometr) və Bakı- Tbilisi-Ceyhan 
əsas ixrac neft boru kəməri (1768 
kilometr) tikilib.

Qeyd edək ki, “Əsrin 
müqaviləsi”ndən sonra xarici 
şirkətlərlə daha 34 saziş imza-
lanıb. Bununla yanaşı, “Əsrin 

müqaviləsi” respublikada neft 
hasilatının böyük həcmdə art-
masına səbəb olub. Neft hasilatı 
Azərbaycanın tarixində ən aşağı 
səviyyədən – 1997-ci ildəki 9 mil-
yon tondan 2010-cu ildə 51 milyon 
tona çatıb, hasilat 5,6 dəfə artıb. 
2002-ci ildə Bakı-Tbilisi-Ceyhan 
neft kəmərinin təməli qoyulub. 
Kəmərin illik ötürücülük qabiliyyəti 
50 milyon tondur. Hazırda bu 

kəmərlə Azərbaycandan əsasən 
AÇG nefti və “Şahdəniz” konden-
satı ötürülür.

Burada onu da xatırladaq 
ki, 2017-ci il sentyabrın 14-də 
Prezident İlham Əliyev və birin-
ci xanım Mehriban Əliyevanın 
iştirakı ilə Bakıda Xəzər dənizinin 
Azərbaycan sektorundakı “Azəri”, 
“Çıraq” yataqlarının və “Günəşli” 
yatağının dərinlikdə yerləşən 
hissəsinin birgə işlənməsi və 
neft hasilatının pay bölgüsü 
haqqında düzəliş edilmiş və 
yenidən tərtib olunmuş sazişin 
imzalanması mərasimi keçirildi. 
Saziş Azərbaycan Hökumətinin, 
SOCAR-ın, BP, “Chevron”, 
“Inpex”, “Statoil”, “ExxonMobil”, 
“TP”, “Itochu” və “ONGC Videsh” 
şirkətlərinin rəsmiləri tərəfindən 
imzalandı. Sənədə əsasən BP 
layihənin operatoru olaraq qaldı. 
Saziş Milli Məclis tərəfindən həmin 
ilin oktyabrın 31-də ratifikasiya 
olundu.

Beləliklə, həmin tarix ölkəmizin 
həyatına çox əlamətdar bir 
gün kimi yazıldı, “Azəri-Çıraq-
Günəşli” nəhəng neft yatağının 
işlənilməsində yeni dövr başlandı.

Sazişin bir hissəsi olaraq 
SOCAR-ın AÇG-dəki iştirak payı 
11,65 faizdən 25 faizə qaldırıldı 
və beynəlxalq tərəfdaş şirkətlərin 
Dövlət Neft Fonduna 3,6 milyard 
dollar bonus ödəyəcəkləri qərara 

alındı. Azərbaycana çatacaq 
mənfəət neftinin səviyyəsinin isə 
75 faiz təşkil edəcəyi nəzərdə tu-
tuldu. Bununla da ölkəmizin ümu-
mi mənfəət göstəricisi 89,1 faiz 
hesablandı ki, bu da gələcəkdə 
yeni strateji layihələrə başlamağa 
zəmin yaratmaq demək idi.

O da vurğulanmalıdır ki, 
bu sazişin ardınca, SOCAR 
və tərəfdaşları arasında AÇG 
müqavilə ərazisi üçün əlavə 
bir hasilat platformasının 
qiymətləndirilməsi məqsədilə 
mühəndis-layihə işlərinin irəli 
aparılması haqqında da razılaşma 
əldə olunub.

“Yeni əsrin müqaviləsi”nin 
imzalanması ilə Azərbaycanın neft 
strategiyasının yeni mərhələsinin 
əsası qoyulub. Bu isə müasir 
Azərbaycan tarixində yeni eranın 
başlanması, ölkənin siyasi və iqti-
sadi təhlükəsizliyinə əlavə təminat, 
yeni investisiya qoyuluşu, ÜDM-in 
artımı, yeni iş yerləri və sosial rifa-
hın yaxşılaşdırılması deməkdir.

Yeri gəlmişkən, bu ilin yanvar-
avqust aylarında Türkiyə ərazisi 
ilə Bakı-Tbilisi-Ceyhan (BTC) 
kəməri vasitəsilə 144 074 min 
barel neft nəql edilib ki, bu da illik 
müqayisədə 9,1 faiz çoxdur.

Türkiyənin borularla nəqletmə 
operatoru olan “BOTAŞ” şirkətinin 
məlumatına görə, ötən ilin müvafiq 
dövründə Türkiyə ərazisi ilə BTC 
kəməri vasitəsilə 132 052 min 

barel neft nəql edilib.
BTC kəməri ilə Azərbaycanın 

“Azəri-Çıraq-Günəşli” yataqların-
dan hasil edilən neft idxal edilir. 
Bundan başqa, kəmər vasitəsi 
ilə digər istehsalçıların nefti də 
Türkiyə ərazisinə göndərilir.

“Əsrin müqaviləsi” 
Azərbaycanın iqtisadiyyatına və 
xalqın rifahına xidmət etməkdədir. 
Bu layihənin ən böyük əhəmiyyəti 
respublikamıza böyük maliyyə 
ehtiyatlarının daxil olması, bu 
ehtiyatlar hesabına iqtisadiyya-
tın inkişaf etdirilməsi, insanların 
rifah halının yaxşılaşması, ölkədə 
infrastrukturun yeniləşməsidir. 
“Əsrin müqaviləsi”nin geosiyasi 
cəhətdən də böyük əhəmiyyəti 
var. Belə ki, Azərbaycanın həm 
regionda, həm də dünya birliyində 
siyasi mövqeyinin, nüfuzunun 
möhkəmlənməsində bu layihənin 
uğurla həyata keçirilməsi mühüm 
önəm daşıyır.

“Xalq qəzeti”

Müstəqil Azərbaycanı müasir, güclü, davamlı iqtisadi 
inkişafa malik dövlətə çevirmək üçün ümummilli lider 
Heydər Əliyev gələcək siyasi-iqtisadi islahatların köklü 
transformasiyasının əsası olacaq neft strategiyasını 
müəyyənləşdirib. Bu strategiya xarici investorların 
Azərbaycanın neft yataqlarının işlənilməsinə cəlb edilməsini, 
xam neftin daşınma yollarının şaxələndirilməsini, neft 
gəlirlərinin səmərəli idarə olunmasını və ölkəmizin yeni 
inkişaf mərhələsinə qədəm qoymasını gerçəkləşdirib.

Azərbaycanı haqq yolundan 
heç nə döndərə bilməz...

Şübhəsiz ki, genişmiqyaslı silahlı qar-
şıdurmanın baş verməsində və nəticədə 
regionda ağır şəraitin yaranmasında 
məsuliyyət Ermənistanın hərbi-siyasi 
rəhbərliyinin üzərinə düşürdü. Eyni zaman-
da, mövcud insidentdə bu dövlətin hərbi-
siyasi rəhbərliyini revanşizmə həvəsləndirən 
güclərin də rolu az deyildi. 

Bu yerdə diqqəti bir məqama yönəltmək 
istərdim. Sentyabrın 18-də Ermənistana 
səfəri çərçivəsində ABŞ Nümayəndələr 
Palatasının spikeri Nensi Pelosi tərəfindən 
verilmiş və bölgədəki vəziyyəti təhrif edən 
açıqlamada bu məsələ qeyri-obyektiv 
şəkildə öz ifadəsini tapdı. Bu qərəzli yanaş-
ma xalqımızda ciddi təəssüf doğurdu. 

N.Pelosi tərəfindən Azərbaycana 
qarşı irəli sürülən belə əsassız ittiham-
lar qəbuledilməzdir. Bu, eyni zamanda, 
Azərbaycana qarşı yönələn ədalətsizliyin 
bariz ifadəsidir. 

Qeyd edim ki, Nensi Pelosinin 
Azərbaycana qarşı Ermənistanın 
təcavüzkar siyasəti, ərazilərimizin 30 ilə 
yaxın davam edən işğalı, yüz minlərlə 
azərbaycanlının etnik təmizlənməyə məruz 
qalması və qəsbkarın məsuliyyət daşıdığı 
digər bu kimi ağır cinayətlərlə əlaqədar 
bugünədək məqsədli şəkildə heç bir mövqe 
nümayiş etdirməməsi onun ermənipərəst 

siyasətçi olmasının təsdiqi kimi diqqət çəkir. 
Eyni zamada, Nensi Pelosinin nümayəndə 
heyətinin tərkibində Konqresin məhz 
ermənipərəst üzvlərinin olması da bu fikrin 
reallğını nümayiş etdirir. 

Qarşıdan ABŞ-da Konqresə aralıq 
seçkilər dövrü gəldiyini nəzərə alsaq, 
görərik ki, Nensi Pelosi də bu səfərdən öz 
daxili siyasi gündəliyi və ABŞ-dakı erməni 
lobbi dairələrinin dəstəyini qazanmaq 
üçün istifadə edir. ABŞ-ın daxili siyasi 
gündəliyində olan siyasi intriqalar və lobbi 
maraqlarının Ermənistan üzərindən Cənubi 
Qafqaz regionuna daşınması isə dərin 
təəssüf hissi doğurur. 

Yeri gəlmişkən, Nensi Pelosi və onun 
kimilərinin haqq-ədalət tərəfdarları olmasına 
o zaman inanılardı ki, onlar Ermənistanın 
itkilərinə ağlayıb-sızladıqları kimi, işğal-
çı tərəfindən yaradılan silahlı qarşıdur-
mada respublikamızın namərdcəsinə 
üzləşdiyi faciələrin miqyası barədə də fikir 
bildirərdilər, daha dost bildiyi işğalçı ölkənin 
cinayətlərini Azərbaycanın üzərinə atmaz-
dılar. 

Bütün bunlara görə də N.Pelosinin 
Ermənistanda verdiyi açıqlama xalqımız 
tərəfindən haqlı olaraq erməni təbliğatı kimi 
dəyərləndirilir. Digər tərəfdən, bu yanaş-
manın Ermənistanla Azərbaycan arasında 
hazırda münasibətlərin normallaşması 
istiqamətində atılan səylərə ciddi zərbə 
vurduğu bildirilir. 

Azərbaycan uzun illər ərzində qarşı-
laşdığı bu cür ədalətsiz yanaşmaya artıq 
alışıb. Amma nə Ermənistanın 30 illik 
qəsbkarlığına susqunluqla yanaşılması, 
soydaşlarımızın yurdlarından didərgin salın-
maları, nə də İkinci Qarabağ müharibəsinin 
getdiyi günlərdə dinc şəhərlərimizə 
mərmilərin yağdırılması, yatan yerdə 
körpələrin qətlə yetirilməsi yaddan çıxma-
yıb. Bununla belə Azərbaycan daim inamla 
yaşayıb, mübarizə aparıb, haqqın, ədalətin 
təntənəsinə, sülhün, əmin-amanlığın bir gün 
bərqərar olacağına dərindən inanıb. 

Səbuhi ABBASOV,  
QHT sədri, internet-media eksperti

İqtisadi müstəqillik inkişafımıza 
etibarlı zəmin yaradır

“Azərbaycan kiçik, lakin müasir ölkədir”. Prezident İlham Əliyevin 
İtaliyanın “İl Sole 24 Ore” qəzetinə verdiyi müsahibəni oxuyarkən 
italyan jurnalistin dediyi bu cümlə diqqətimi çəkdi. Roberto Boncorni 
Azərbaycanın gələcək perspektivləri ilə bağlı sualına məhz bu cümlə 
ilə başladı. Biz bu müasirliyi də, onun təməlində dayanan müstəqilliyi 
də asan qazanmamışıq. Yerləşdiyi coğrafi mövqeyə, torpaqlarının 
münbitliyinə və bir çox strateji səbəbə görə, Azərbaycan ərazisi tarix 
boyu yadellilərin maraq dairəsində olub. 

Dünya ədəbiyyatının ən görkəmli 
şəxslərindən biri, kolumbiyalı yazıçı 
Qabriel Qarsiya Markez (Qabito) 
özünün “Yüz ilin tənhalığı” əsərində 
insanın və ümumilikdə, bir xalqın 
torpağa bağlılığını qəribə və bir çox 
nöqteyi-nəzərdən mükəmməl bir 
üslubla izah edir: “İnsanın yaşadığı 
torpağın altında ölüləri yoxdursa, o 
insan həmin torpağın adamı deyil”. 
Görünür, manqurtlaşan işğalçılar 
ədibin sözlərini instinktiv olaraq 
öz əməllərinə uyğunlaşdırmağa 
çalışıblar. Belə ki, onlar bu aidlik 
məfhumunu saxta yollarla – ya 
özlərinə tarixi qəbirlər düzəldərək, ya 
da bizim qədimi qəbiristanlıqlarımızı 
dağıdaraq yaratmaq istəyirdilər.

Qayıdaq qəzetdəki müsahibəyə və 
bu müsahibənin Azərbaycan xalqı və 
ümumilikdə, region üçün verdiyi me-
sajlara. Prezident İlham Əliyevin iştirak 
etdiyi hər platformada Azərbaycanı 
layiqincə təmsil etdiyini söyləməyə 
ehtiyac yoxdur. Məlum məsələdir 
ki, Azərbaycan həm regionun lider 
dövləti, həm də Vətən müharibəsinin 
qalib tərəfi olaraq bölgədəki gedişata 
nəzarət edir. Bu isə Avropa İttifaqının 
və digər böyük dövlətlərin Cənubi Qaf-
qazla bağlı layihələrində ölkəmizi ön 
plana çıxarır, diqqətləri Azərbaycana 
yönəldir. Belə ki, regionda həyata 
keçirilməsi planlanan, istənilən sahəni 
əhatə edən layihədə Azərbaycan 
baş aktorlardan biri olur. Bu, bizim 
uzun illər yürütdüyümüz daxili və 
xarici siyasət kursunun nəticələridir. 
Ölkəmizin inkişaf prosesi də məhz bu-
nun sayəsində intensiv olaraq davam 
edir.

Prezident İlham Əliyevlə əvvəlki 
görüşünün üstündən çox keçmədiyini, 
lakin bu qısa müddət ərzində bölgədə 
və Azərbaycanda bir sıra dəyişikliyin 
baş verdiyini qeyd edən jurnalist 
bildirdi ki, proseslər o qədər sürətlə 
inkişaf edir ki, hətta bir çox ekspert 
gedişatı anlamaqda çətinlik çəkir. 

Yəni qısacası, bu dəyişikliklərlə 
ayaqlaşmağa, proseslərin arxasında 
qalmamağa çalışırlar. Bu da anlaşı-
landır.

Cənubi Qafqazda proseslər 
Azərbaycanın istəkləri və regionun 
mənfəətləri istiqamətində inkişaf edir. 
Əlbəttə ki, bu mənada əsas məsələ 
davamlı sülhün təmin edilməsidir 
ki, bu, hər şeyin açarıdır. Həyata 
keçiriləcək layihələr də, kommuni-
kasiya xətlərinin bərpası da sülh 
müqaviləsinin imzalanması ilə daha 
asan və daha təhlükəsiz bir şəraitdə 
reallaşacaq. Dövlətimizin başçısı bil-
dirib ki, Brüsseldə keçirilən sonuncu 
üçtərəfli görüşdə sülh sazişi ilə bağlı 
praktiki danışıqlara başlamaq üçün 
Azərbaycan və Ermənistan xarici işlər 
nazirləri görüşəcəklər. Bu isə gec 
də olsa, böyük addımdır. Görünür, 
ermənilər yavaş-yavaş başa düşürlər 
ki, başqasının bostanına daş atmaqla 
iş görmək olmaz. 

Əslində, bu müqavilə, 
Azərbaycanın İkinci Qarabağ 
müharibəsindən dərhal sonra təklif 
etdiyimiz şərtlərə və prinsiplərə 
əsaslanır. Ermənistan tərəfi bu 
şərtlərin onların əleyhinə olmadığını 

və müddəaları qəbul edə biləcəklərini 
açıqlayıb. Burada maraqlı sual yara-
nır: bəs bu təklifin mahiyyətini başa 
düşmək üçün sizə iki ilə yaxın vaxt 
lazım idi? Yoxsa işğal dövründə oldu-
ğu kimi, yenə min bir yolla danışıqlar 
prosesini uzatmağa, onun-bunun 
dəstəyi ilə nəyəsə nail olmağa çalı-
şırdınız? Lakin zaman onu göstərir 

ki, həm Ermənistan, həm də onun 
“hav”adarları Azərbaycan reallıqları 
ilə barışmaq məcburiyyətindədirlər. 
Burada çətin heç nə yoxdur. Belə ki, 
Azərbaycanın təklif etdiyi şərtlərin 
yerinə yetirilməsi təkcə bizim de-
yil, ümumilikdə, regionun, eləcə 
də Ermənistanın inkişafına imkan 
yaradacaq.

Bütün bunlar regionu 
birləşdirəcək, yeni infrastruktur 
layihələrinin icra edilməsinə zəmin 
yaradacaq. Qeyd etdiyimiz kimi, 
sülh prosesinin bu qədər uzadılması 
başadüşülən olsa da, heç bir məntiqə 
sığmır. Çünki hələ müharibə yenicə 
bitmişdi ki, Azərbaycan, Ermənistan 
və digər region dövlətlərini birləşdirən 
infrastrukturun yaradılması təklifini 
irəli sürmüşdük. Azərbaycan öz 
öhdəsinə düşənləri elə ilk gündən 
yerinə yetirir. Biz lazımi bölgələrdə 
elektrik stansiyaları tikmişik, elektrik 
xətləri çəkmişik, avtomobil yolları, 
tunellər, dəmir yolları, körpülər inşa 
edirik.

Yazının əvvəlində qeyd etdiyimiz 
kimi, Azərbaycan kiçik ölkə olmasına 
baxmayaraq, geniş perspektivlərə 
malikdir. Ölkəmiz 2021-ci ildə 

Türkmənistanla imzalanan “Dost-
luq” qaz yatağının işlənməsi ilə 
bağlı müqavilə ilə təkcə regionun 
deyil, ümumilikdə Avropanın misilsiz 
qaz qovşaqlarından birinə çevrilib. 
Dövlətimizin başçısı bu müqaviləni 
tarixi bir hadisə kimi qiymətləndirir. 
Onun sözlərinə görə, ümumilikdə, 
əsas hədəf bu yatağın işlənməyə 
başlanmasıdır.

Azərbaycanın iqtisadi poten-
sialından bəhs edərkən, pande-
miyanın və müharibənin təsirlərini 
xüsusi vurğulamaq lazımdır. Burada 
qeyd edilməli əsas məqam ondan 
ibarətdir ki, Azərbaycan hər iki təsir 
qüvvəsinə baxmayaraq, iqtisadiyyatı 
ən az ziyan çəkən ölkələrdən biridir. 
Əslində, burada maraqlı bir para-
doks var. Belə ki, bir iqtisadiyyat nə 
qədər böyük sürətlə inkişaf edir, nə 
qədər güclənirsə, böyük bir dalğa-
lanmada o qədər çox ziyana məruz 
qalır. Bu fikri hündürlüklə müqayisə 
etsək, deyə bilərik ki, bir əşya və ya 
insan nə qədər hündürə qalxsa, yerə 
düşməsinin fəsadları da o qədər ağır 
olar. Lakin ölkəmizdə aparılan baza 
islahatları, infrastruktur layihələri 
nəzarət altına alınan resurslar fon-
dunun yaranmasına gətirib çıxarıb. 
Dövlətimizin başçısı da bu məsələ 
ilə bağlı danışarkən qeyd edib ki, 
son dövrlərdə Azərbaycan da digər 
suveren fondlar kimi kapital bazarın-
da pul itirib. Buna səbəb, ümumilikdə 
kapital bazarının çökməsidir. Lakin 
biz digər fondlarla müqayisədə o 
qədər də çox pul itirməmişik. Belə 
ki, bəzi suveren fondlar 100 milyard 
dollar pul itirməsinə baxmayaraq, biz 
2-3 milyard dollar itirmişik.

Bütün bunlar onu deməyə əsas 
verir ki, ölkəmiz təkcə sürətlə inkişaf 
etmir, eləcə də dünya iqtisadiyyatına 
dəyən qlobal ziyanlardan, iqtisadi 
çöküşlərdən ən az zərərlə çıxma-
ğı bacarır. Azərbaycanın iqtisadi 
müstəqilliyi Vətən müharibəsində 
qazanılan böyük zəfərin əsas 
təməllərindən biri olmaqla yanaşı, 
həm də işğaldan azad edilən tor-
paqlarımızın və respublikamızın 
digər bölgələrinin yüksək səviyyədə 
bərpasına imkan yaradır.

İmran ƏLİYEV,  
“Xalq qəzeti”

“Əsrin müqaviləsi” – Azərbaycanın 
strateji inkişaf konsepsiyasının təməli

Bu il sentyabrın 12-dən 13-nə keçən gecə delimitasiya olunmamış 
şərti sərhəddə Ermənistan Azərbaycana qarşı genişmiqyaslı hərbi 
təxribat törətməklə bölgədə vəziyyəti gərginləşdirmək məqsədi 
güdürdü.  Amma Silahlı Qüvvələrimiz tərəfindən bu təxribatın qarşısı 
vaxtında alındı və ölkəmizin suverenliyi və ərazi bütövlüyünün 
qorunması təmin edildi. 


